
"Bangsa yang menjunjung kasih sentiasa menyanjung pemimpinnya". Begitulah semangat yang perlu lahir dalam isi hati rakyat Malaysia agar tidak alpa dengan sumbangan-sumbangan ataupun jasa-jasa Perdana Menteri yang pemah menerajui pentadbiran dan membentuk tanah air yang tercinta ini sehingga gah di persada dunia . Semangat patriotik ini dapat membentuk jati diri rakyat Malaysia dan generasi seterusnya. Namun, terdapat segelintir rakyat Malaysia yang tidak mempunyai semangat ini. Mereka terlalu rakus mengejar arus pemodenan dan kekayaan sehingga mereka seolah-olah memandang enteng sumbangan-sumbangan Perdana Menteri yang pernah menerajui pentadbiran negara. Jika direnung kembali jendela sejarah,  kita tidak dapat menafikan satu nama besar dalam sejarah pentadbir Malaysia. Nama besar yang dimaksudkan ialah Allahyarham Yang Amat Berhormat Tun Abdul Razak, mantan Perdana Menteri Malaysia yang ke-2.

Nama sebenar beliau ialah Tun Abdul Razak bin Haji Dato' Hussein. Pemimpin yang dianugerahi potensi dan karisma untuk membangunkan negara oleh Yang Maha Esa ini, dilahirkan di Pulau Keladi, Pekan, Pahang pada 11 Mac 1922. Sejak dari bangku persekolahan lagi,   Tun Abdul Razak telah menunjukkan ciri-ciri ketokohan beliau sehingga dipilih untuk menyambungkan pelajaran di Kolej Melayu Kuala Kangsar (MCKK) dan ditawarkan biasiswa untuk menuntut di Kolej Raffles, Singapura. Walau bagaimanapun , pendidikannya terpaksa ditamatkan sewaktu tercetusnya Perang Dunia ke-2. Selepas tamat peperangan pada tahun 1947, beliau melanjutkan pelajaran ke Britain untuk mendalami bidang undang-undang di Lincoln Inn, London. Beliau akhirnya menamatkan pembelajaran di London dalam tempoh 18 bulan dan secara rasminya dianugerahkan 'Degree of An Utter Barrister''. 

Sebagai mantan Perdana Menteri Malaysia yang ke-2, sumbangan   Tun Abdul Razak bukan sahaja terhad semasa beliau memegang tampuk kepimpinan Malaysia. Sumbangan Allahyarham Tun Abdul Razak dapat dilihat dalam era   Tunku Abdul Rahman lagi. Pada tahun 1955,   Tun Abdul Razak telah dilantik sebagai Menteri Pelajaran Malaysia di dalam barisan kabinet pertama   Tunku Abdul Rahman. Tindakan pertama Tun Abdul Razak sebagai Menteri Pelajaran ialah merombak sistem pelajaran penjajah yang mengamalkan dasar pecah dan perintah serta hanya memfokuskan kepada pendidikan masyarakat di bandar-bandar sahaja
. Tun Abdul Razak merasakan bahawa peluang pendidikan sepatutnya disebar luas kepada semua anak jati Malaysia tanpa mendiskriminasikan masyarakat yang tinggal di luar bandar.

Oleh itu, Tun Abdul Razak telah mengambil inisiatif untuk menggantikan ‘Penyata Barnes’ kepada ‘Penyata Razak’ yang menjurus kepada pembangunan sekolah aliran Melayu  di luar bandar. Tun Abdul Razak juga telah mengekalkan tempoh pembelajaran enam tahun di sekolah-sekolah di Malaysia. Melalui Penyata Razak 1956, Tun Abdul Razak berjaya menyatupadukan sistem pelajaran untuk membina satu bangsa yang bersatupadu dengan harapan, Bahasa Kebangsaan Melayu,   akan menjadi bahasa penghantar utama.

Tun Abdul Razak telah dilantik sebagai Timbalan Perdana Menteri Malaysia yang pertama dan memegang portfolio Kementerian Pertahanan Malaysia pada tahun 1957. Allahyarham Tun Abdul Razak membawa perubahan kepada Angkatan Tentera Malaysia dengan melengkapkannya dengan senjata yang moden dan canggih. Tun Abdul Razak, yang juga merupakan Menteri Pertahanan Malaysia mempunyai pengalaman dalam peperangan gerila dan mengenali taktik pengganas komunis. Beliu telah melancarkan gerakan anti-Komunis dengan jayanya sehingga 'darurat'. Tun Abdul Razak juga melancarkan Relawan Rakyat (RELA) dan skim Rukun Tetangga untuk menjamin keselamatan rakyat.

Setelah berjaya menangani masalah komums,   Tun Abdul Razak kemudiannya dilantik menjadi Menteri Pembangunan Luar Bandar dan diberikan satu tugas yang lebih penting iaitu ‘mengisi keamanan dengan pembangunan’
.  Tun Abdul Razak telah berjaya membasmi buta huruf dalam kalangan rakyat sepanjang 10 tahun memegang portfolio itu.   Tun Abdul Razak juga tidak ketinggalan merangka program pembangunan luar bandar untuk menangani masalah kemiskinan apabila menitikberatkan penambahan prasarana asas luar bandar serta meningkatkan produk pertanian. Selama itu, Tun Abdul Razak telah merangka satu dasar pembangunan yang meliputi setiap keperluan negara. Dasar pembangunan ini dikenali sebagai 'Buku Merah'.

Pada tahun 1969, perselisihan kaum telah tercetus di Kuala Lumpur dan Tun Abdul Razak telah memainkan peranan penting dalam mengembalikan kedaulatan dan keamanan di Malaysia. Oleh itu, Tun Abdul Razak telah mengetuai Majlis Gerakan Negara (MAGERAN) yang telah ditubuhkan susulan daripada perselisihan kaum ini. Allahyarham Tun Abdul Razak dilantik sebagai pengarah MAGERAN untuk membentuk era baru dalam konteks keamanan di kalangan penduduk dengan mewujudkan etika negara yang dikenali sebagai 'Rukun Negara'.

Tambahan pula, perlu dihayati juga bahawa sumbangan Tun Abdul Razak kepada negara Malaysia yang tercinta terus dicurahkan semasa beliau menjadi Perdana Menteri. Tanggal 22 September 1970 menjadi peristiwa bersejarah bagi Tun Abdul Razak apabila beliau telah mengangkat sumpah sebagai Perdana Menteri Malaysia yang ke-2. Setahun kemudian, Tun Abdul Razak telah memegang jawatan tertinggi dalam UMNO iaitu sebagai Presisen UMNO dalam Perhimpunan Agung UMNO ke-22. Azam utama  Tun Abdul Razak sebagai Perdana Menteri ialah menangani sebab-sebab yang  menyumbang kepada rusuhan kaum. Menyedari bahawa ketidakseimbangan ekonomi diantara kaum adalah salah satu punca utama Tun Abdul Razak telah melancarkan Dasar Ekonomi Baru (DEB), dan  merangka  pelan pembangunan yang menyeluruh dan sistematik yang  dikenali sebagai      'Rancangan Malaysia Pertama dan Kedua
. Rancangan Malaysia Pertama dan Kedua merupakan pemangkin DEB 20 tahun dari tahun 1970 hingga 1990 untuk mencapai ekuiti bumiputera  sebanyak 30%
.


'Dasar Ekonomi Baru' yang dilancarkan pada 21 Jun 1970 ialah falsafah pembangunan yang menekankan keseimbangan antara pembangunan sosial dan perkembangan ekonomi dengan menjadikan matlamat-matlamat utamanya pembasmian kemisknan tanpa mengira kaum, dan menghapuskan identifikasi kegiatan ekonomi berdasarkan kaum
. Rancangan Buku Hijau pada tahun 1974 serta pembukaan tanah melalui FELDA dan FELCRA amat membantu masyarakat Melayu memutuskan rangkaian kemiskinan. Sehingga hari ini, program ini dikenali sebagai program reformasi tanah yang paling besar dan berjaya di dunia serta menjadikan Malaysia pengeluar terbesar getah dan minyak kelapa sawit. Natijahnya, pada akhir 1990, ekuiti Bumiputera pada semakin menghampiri angka 30% dan berupaya untuk duduk sama tinggi dan berdiri sama rendah dengan kaum-kaum lain agar tidak dipandang seperti melukut di tepi gantang di tanah air sendiri.

  Tun Abdul Razak turut dikenali sebagai seorang pemimpin yang berjiwa rakyat. Bagi merealisasikan impiannya melihat rakyat Malaysia bersatu-padu antara kaum, beliau berjaya menghidupkan semangat bergotong-royong dan mengurangkan budaya kolonial di kalangan pentadbir Melayu
. Di samping itu,  Tun Abdul Razak telah melancarkan ideologi kebangsaan yang dikenali sebagai 'Rukun Negara' pada 31 Ogos 1970 bagi memantapkan perpaduan antara kaum. Ideologi kebangsaan mi mengandungi hasrat murni ke arah membentuk Malaysia sebagai sebuah negara yang demokratik, adil, saksama, liberal dan progresif. Tambahan pula, memang tidak dapat dinafikan bahawa ideologi kebangsaan. Rukun Negara inilah yang menjadi harta mahal untuk negara Malaysia yang mempunyai masyarakat majmuk.

Sumbangan   Tun Abdul Razak juga tidak dapat dinafikan dalam mencorak dasar luar Malaysia. Dasar luar yang diperkenalkan   Tun Abdul Razak merupakan dasar yang  ampuh berbanding semasa era pemerintahan sebelumnya. Allahyarham Tun Abdul Razak telah mengubah paradigma dasar luar Malaysia yang selama ini bertunjangkan anti-Komunis dan pro-barat kepada satu bentuk pendirian jitu dasar luar negara yang bersifat berkecuali
. Titik perubahan dasar luar Malaysia semasa pucuk pimpinan negara di bawah   Tun Abdul Razak ini dikenali sebagai zaman 'New Directions Under A New Order'. (J.Saravanamuthu 1983:15)
. Bermula dari saat inilah yang menjadikan titik tolak perubahan dasar luar Malaysia menjadi lebih berprinsip terbuka dan menjalinkan hubungan dengan negara-negara yang lain tanpa mengira ideologi negara berkenaan.

Konsep pengecualian ataupun neutralization merupakan faktor penting yang cuba dipraktikkan oleh Tun Abdul Razak untuk mewujudkan keselamatan dan kerjasama serantau yang kukuh serta mantap. Konsep pengecualian Asia Tenggara yang disarankan   Tun Abdul Razak telah menjadi satu konsep yang diterima dalam kalangan negara-negara Asia Tenggara. Wakil negara-negara ASEAN telah bersetuju dengan cadangan   Tun Abdul Razak itu dan hasrat Tun Abdul Razak untuk membentuk zon keamanan, kebebasan dan pengecualian iaitu ZOPFAN tercapai akhirnya. Ternyata konsep pengecualian yang dicadangkan oleh Malaysia merupakan konsep yang unggul, mapan dan berkesan dalam menjamin sistem pertahanan dan keselamatan Malaysia dan juga negara-negara ASEAN yang lain.

Selepas kemerdekaan iaitu pada era pentadbiran   Tun Abdul Rahman, Parti Perikatan merupakan parti yang memerintah negara. Walaubagaimanapun, pada 1 Januari 1973, Tun Abdul Razak telah melakukan satu transformasi dalam parti pemerintahan negara. Tanggal 1 Januari 1973, tertubuhlah Barisan Nasional yang kemudiannya telah mengambil alih Parti Perikatan sebagai parti yang majoriti yang memerintah negara
. Tun Abdul Razak telah berjaya menambahkan bilangan ahli parti dan menjana perpaduan dalam membentuk ketahanan nasional melalui kestabilan politik. Sehingga kini, Barisan Nasional masih lagi mendapat mandat daripada rakyat Malaysia untuk memerintah dan mencorak negara Malaysia menjadi sebuah negara yang gah di persada dunia.

Secara tuntasnya, dapatlah dikonklusikan bahawa negara Malaysia melalui transformasi di bawah pentadbiran mantan Perdana Menteri Malaysia yang ke-2,   Tun Abdul Razak sehingga makna kemerdekaan benar-benar dapat dirasai. Gelaran 'Bapa Pembangunan' memang tepat diberikan kepada Tun Abdul Razak memandangkan sumbangannya yang besar kepada negara dan Allahyarham Tun Abdul Razak bertanggungjawab meletakkan batu asas kepada pembangunan yang dikecapi hingga ke han ini. Harimau mati meninggalkan belang, manusia mati meninggalkan jasa. Begitulah halnya dengan  Tun Abdul Razak. Sebagai rakyat Malaysia, janganlah kita diibaratkan sebagai kacang lupakan kulit kerana tanpa Allahyarham Tun Abdul Razak, tidak mungkin rakyat Malaysia dapat meneruskan kesinambungan hidup di tanah air yang tercinta ini dalam keadaan harmoni, bersatu padu dan saling membantu. Al-Fatihah juga daripada kita rakyat Malaysia kepada Allahyarham Tun Abdul Razak yang telah menggali perigi pembangunan negara Malaysia.

